
Assalamualaikum dan salam sejahtera kepada
semua ahli PPKL dan pembaca Buletin Geghék! 

Edisi kedua ini pastinya dinanti selepas
perjumpaan sailatulrahim PPKL,  sempena
Majlis Hari Raya Aidilfitri 2025 yang
menghimpunkan lebih 300 anak Perlis di
perantauan. Nantikan pelbagai pengisian aktiviti
dari AJK PPKL, terutama Hari Keluarga PPKL di
FRIM Kepong pada 24 Ogos 2025 ini. Kami turut
mengharapkan sumbangan idea dari ahli-ahli
PPKL bagi mengimarahkan lagi hubungan
sesama ahli. 

Sekian, salam hormat dan penuh kasih sayang
dari AJK PPKL.

Dato’ Md Silmi Abd Rahman
Yang DiPertua PPKL

Assalamualaikum dan salam sejahtera kepada pembaca Buletin Geghék! 

Bersua kita kembali dalam edisi kedua buletin ini yang menyajikan kisah
tokoh PPKL, adat dan budaya seperti loghat Perlis, serta isu warisan seperti
mentarang dan pakaian tradisional. 
Semoga Geghék menjadi cermin kecil yang memantulkan semangat besar
anak-anak Perlis: tabah, hormat, dan berpegang kepada asal usul.
Akhir kata, pakat baca, pakat sebarkan, dan pakat sayang Perlis kita –
sampai pekat!

Prof. Madya EUR. ING. Ts. Ir. Dr. Syuhaida Ismail

Majlis Sambutan Hari Raya
PPKL Satukan Anak-anak
Perlis di Perantauan

KUALA LUMPUR, 20 Mei 2025 – Suasana
penuh kemeriahan dan semangat
kekeluargaan jelas terpancar dalam Majlis
Sambutan Hari Raya Aidilfitri anjuran
Persatuan Perlis Kuala Lumpur (PPKL) yang
berlangsung di Gabion Garden Hall, Jalan
Genting Klang. Majlis yang bermula dari jam
10 pagi hingga 2 petang itu telah berjaya
menghimpunkan seramai 265 orang ahli
PPKL serta ahli keluarga yang menetap,
belajar, dan bekerja di sekitar Lembah Klang.

Majlis ini bukan sahaja
menjadi medan
mempereratkan silaturahim
sesama ahli PPKL, malah
turut menyemarakkan rasa
bangga dan kecintaan
terhadap budaya negeri
Perlis. Pelbagai aktiviti
menarik telah disusun bagi
menceriakan ahli PPKL dari
pelbagai peringkat umur. 

Antaranya ialah
persembahan “Pakat Mai
Karok” yang menyaksikan
peserta menyanyikan lagu-
lagu raya dan tradisional
dengan penuh semangat,
serta “Ce Hang Terai” iaitu
permainan membina ayat
dari perkataan loghat Perlis
yang mencuit hati  serta
memaparkan keunikan
dialek dan warisan
tempatan yang sentiasa
segar di ingatan.

Wan Muhammad Amirul Amin Md. Akhir

Antara acara yang paling dinanti ialah
pemberian duit raya, yang diagihkan kepada
semua tetamu tanpa mengira usia dari kanak-
kanak hingga warga emas. Acada ini bukan
sahaja menghidupkan kembali semangat dan
amalan dan amalan sambutan Hari Raya yang
inklusif dan menggembirakan, tetapi juga
mencerminkan nilai keprihatinan dan kasih
sayang dalam komuniti PPKL yang erat dan
saling menyantuni.

Majlis turut diserikan dengan cabutan bertuah yang menawarkan pelbagai
hadiah menarik, menambahkan lagi keterujaan dan kemeriahan dalam
kalangan ahli PPKLahli PPKL. Hadirin juga dihidangkan dengan pelbagai juadah
tradisional seperti rendang, ketupat, kuih-muih Perlis, laksa, dan hidangan
istimewa lain yang membangkitkan nostalgia suasana kampung halaman.

Rata-rata ahli yang hadir berpendapat
majlis  tahun ini merupakan antara yang
paling mengujakan  kerana berjaya
membuktikan  semangat kekitaan dalam
kalangan anak-anak Perlis di perantauan
masih kukuh dan relevan.
Dengan kehadiran ratusan ahli PPKL dan
ahli kelurga serta pengisian program yang
menyentuh hati dan budaya, majlis ini
membuktikan bahawa walaupun jauh dari
kampung halaman, semangat anak jati
Perlis tetap mekar di hati.
Majlis diakhiri dengan acara penyampaian
hadiah bagi baju raya tercantik yang
terbahagi kepada 3 kategori: “Toksu dan
Tokwan Terhangat Lit Lit”, “Muda Mudi
Segak Tak Sangga”, dan “Kanak-Kanak
Terpaling Segak”. 

PERSATUAN
PERLIS KUALA
LUMPUR (PPKL)
Latar Belakang dan Sejarah

Persatuan Perlis Kuala Lumpur (PPKL) ditubuhkan
secara rasmi pada tahun 1979 dengan tujuan
menyatukan anak-anak Perlis di perantauan.
Inisiatif ini bermula pada tahun 1976 oleh Tan Sri
Dato' Seri Azmi Khalid, yang ketika itu bertugas di
Perbadanan Kemajuan Negeri Selangor (PKNS).
Mesyuarat pertama diadakan di kantin PKNS, dan
persatuan mula beroperasi di kediaman salah
seorang pengasasnya, Datuk Faridah Khalid, di
Kampung Baru, Kuala Lumpur.

“Impian utama
persatuan adalah

memiliki bangunan
sendiri bagi

menjalankan aktiviti
kemasyarakatan.
Namun, kekangan

kewangan menjadikan
usaha ini mencabar.

Dengan bantuan Tan Sri
Halim Saad, seorang

anak Perlis yang berjaya
dalam bidang korporat,

impian ini akhirnya
direalisasikan pada
tahun 1999 dengan

pembelian rumah kedai
tiga tingkat di Taman
Sejahtera, Segambut,

Kuala Lumpur. Bangunan
ini digunakan sebagai

pejabat urusan, tempat
penginapan ahli, dan
sumber pendapatan
melalui penyewaan

bilik.”

Ts. Roshime Sheik Abu Bakar

Pada tahun 1995, bagi mengukuhkan kewangan
dan memperluaskan program kebajikan, PPKL
menubuhkan Tabung Kebajikan dan Pendidikan.
Tabung ini membantu pelajar miskin, golongan
memerlukan, serta menyediakan tempat
penginapan sementara bagi anak-anak Perlis
yang berurusan di Kuala Lumpur. Pelancaran
rasmi tabung ini oleh Almarhum DYMM Tuanku
Syed Putra Jamalulail berjaya mengumpul
RM223,390 dalam satu majlis di Hotel Hilton
Kuala Lumpur.

Sejak penubuhannya,
PPKL terus berkembang
sebagai platform
perpaduan dan kebajikan
bagi anak-anak Perlis di
Kuala Lumpur. Dengan
semangat setiakawan
yang kuat, persatuan ini
kekal komited dalam
memperkukuh hubungan
silaturahim serta
membantu mereka yang
memerlukan.

AZMI KHALID
ANAK PERLIS
PERTAMA SEBAGAI
MENTERI KABINET
MALAYSIA
Prof. Madya EUR. ING. Ts. Ir. Dr. Syuhaida
Ismail

Karier beliau merentasi pelbagai
sektor yang bermula dalam
perkhidmatan awam dan separa
kerajaan selama 13 tahun dan
diikuti 14 tahun dalam sektor
swasta. Beliau pernah
memegang jawatan sebagai
Ketua Pegawai Eksekutif Cement
Industries of Malaysia Berhad
(CIMA) Perlis, dan turut menjawat
jawatan Presiden Persatuan
Pengilang Simen ASEAN.

Tan Sri Dato’ Seri Azmi Khalid
merupakan antara tokoh politik
negara yang amat berjasa kepada
negeri Perlis dan Malaysia secara
amnya. Beliau mencatat sejarah
sebagai individu pertama dari negeri
Perlis yang dilantik ke dalam Kabinet
Persekutuan, dan juga antara
pengasas Persatuan Perlis Kuala
Lumpur (PPKL) yang hingga kini kekal
aktif memupuk semangat silaturahim
dan kebajikan anak-anak Perlis di ibu
kota.

Pakat Kenal Ahli PPKL

Kemunculan beliau dalam arena
politik bermula apabila dipilih
sebagai Ahli Parlimen Padang
Besar pada tahun 1995.
Sepanjang perkhidmatannya
dalam kerajaan, beliau
memegang beberapa portfolio
penting, termasuk Menteri
Pembangunan Luar Bandar
(1999–2004), Menteri Hal Ehwal
Dalam Negeri (2004–2006), dan
Menteri Sumber Asli dan Alam
Sekitar (2006–2008).

“Pemimpin yang berpengalaman
dalam sektor awam dan swasta, Tan

Sri Dato’ Seri Azmi Khalid  dikenali
kerana wawasan dan ketegasan

dalam kepimpinannya”

Dilahirkan pada 13 Disember
1940 di xxxxx, Perlis, beliau
memperoleh Ijazah Sarjana
Muda Sastera dari Universiti
Malaya dan menyambung
pengajian ke peringkat
pascasiswazah di Institute of
Social Studies, The Hague,
Belanda. 

Di bawah kepimpinan beliau,
PPKL bukan sahaja menjadi
ruang pertemuan dan jaringan
sosial, malah turut
menganjurkan program
kebajikan dan pendidikan
kepada ahli-ahli PPKL serta
masyarakat setempat yang
memerlukan. 

Tan Sri Dato’ Seri Azmi Khalid bukan sekadar menteri Kabinet atau tokoh
korporat, malah beliau adalah pemimpin dari negeri Perlis yang berjiwa
rakyat dan kekal memberi sumbangan bermakna, termasuklah membentuk
perpaduan anak negeri Perlis yang berhijrah di Kuala Lumpur. Legasi beliau
dalam politik, pentadbiran, dan kebajikan masyarakat terus menjadi
inspirasi dan meniti dari bibir ke bibir, khususnya dalam kalangan ahli-ahli
PPKL

“Walaupun tidak lagi aktif
selaku ahli jawatankuasa

PPKL, Tan Sri Dato’ Seri
Azmi Khalid aktif

menyertai program
anjuran PPKL, termasuk

yang terkini ‘Bowling
Santai PPKL 2025’, di mana

beliau turut
menyampaikan hadiah

kepada semua pemenang”

Sumbangan besar beliau tidak
terhad kepada negara sahaja,
malah mencakupi usaha pada
peringkat akar umbi,
khususnya dalam membina
jati diri dan kesepaduan
masyarakat negeri Perlis yang
berada di perantauan. Pada
tahun 1976, semasa berliau
berkhidmat di Perbadanan
Kemajuan Negeri Selangor
(PKNS), beliau mengetuai
inisiatif menubuhkan PPKL
dengan Mesyuarat Agung
Tahunan Pertama diadakan di
kantin PKNS. 

Dr. Muhammad Nur Arif Othman dan 
Prof. Madya EUR. ING. Ts. Ir. Dr. Syuhaida Ismail 

Pholas orientalis atau lebih dikenali sebagai siput
mentarang ialah hidupan marin bercengkerang
yang boleh ditemui di pesisir pantai Perlis dan
Selangor. Di Perlis, ia banyak terdapat di Pantai
Kuala Sungai Baru, Kuala Perlis. Siput ini hidup
dalam persekitaran berlumpur bersuhu 30°C
hingga 34°C dan biasanya ditangkap pada
Disember hingga Januari ketika musim angin
monsun timur laut. Aktiviti menangkap siput
mentarang merupakan warisan tradisional
masyarakat setempat yang telah lama diamalkan
dan menjadi sumber ekonomi utama kepada
nelayan tempatan, terutama ketika musim
tengkujuh.

Terdapat dua kaedah utama menangkap siput mentarang: "selam
mentarang" dan penggunaan alatan "kedan". Teknik "selam mentarang"
melibatkan penyelaman ke dasar laut sedalam 1 meter tanpa menggunakan
alat bantuan pernafasan. Biasanya, teknik ini dilakukan di kawasan antara
0.5 hingga 1.5 kilometer dari pantai ketika air belum surut sepenuhnya.
Sebaliknya, kaedah "kedan" lebih mudah kerana menggunakan alat
pengorek kayu untuk menggali lumpur apabila air surut sepenuhnya.
Kedua-dua kaedah ini memerlukan kemahiran dan ketelitian nelayan untuk
mengesan kehadiran siput mentarang. Hasil tangkapan mampu mencapai
50 kilogram sehari dengan harga jualan antara RM8 hingga RM15
sekilogram, menjana pendapatan sekitar RM200 sehari bagi setiap nelayan.

MENTARANG PERLIS
WARISAN PANTAI YANG PERLU DIJAGA

DEMI REZEKI NELAYAN

Selain menjadi sumber ekonomi, aktiviti menangkap siput mentarang
mempunyai potensi besar untuk dimajukan sebagai tarikan pelancongan
dan aktiviti pendidikan. Pengunjung dapat merasai pengalaman menangkap
siput secara tradisional sambil menikmati suasana pantai, selain mencuba
sendiri hidangan berasaskan siput mentarang yang popular dalam kalangan
penduduk setempat. Antara hidangan yang sering disediakan termasuk
kerabu mentarang, mentarang bakar, goreng tepung, sambal, masak lemak,
dan tumis cili api. Resipi dan cara penyediaannya diwarisi daripada generasi
terdahulu, menjadikannya bukan sahaja makanan yang enak tetapi juga
sebahagian daripada warisan budaya tempatan.

S H O P  N O W

Namun, populasi siput mentarang
semakin berkurangan di beberapa
kawasan seperti Sabak Bernam dan
Kuala Selangor berpunca daripada
eksploitasi berlebihan, perubahan
habitat semula jadi akibat
pembangunan pantai, serta
pencemaran air daripada sisa
domestik, pertanian, dan industri.
Situasi ini memberi kesan negatif
kepada ekosistem pantai dan ekonomi
komuniti nelayan yang bergantung
kepada sumber ini. 
Justeru, langkah pemuliharaan perlu
diambil bagi memastikan kelestarian
spesies ini. Had saiz minimum siput
yang boleh dikutip perlu ditetapkan,
selain usaha pembenihan semula
seperti yang telah dilaksanakan di
Selangor bagi menambah populasi
siput mentarang secara berterusan.

Kerjasama antara agensi
kerajaan, badan bukan kerajaan
(NGO), dan komuniti nelayan
penting dalam menjayakan
usaha pemuliharaan ini. Jabatan
Perikanan Malaysia (DOF) boleh
menetapkan garis panduan
penangkapan lestari dan
menjalankan pembenihan
semula, manakala Jabatan Alam
Sekitar (DOE) perlu memantau
pencemaran. Pendidikan dan
kesedaran awam juga perlu
ditingkatkan untuk menghargai
sumber marin ini.

Perlis perlu mengambil iktibar daripada situasi di Selangor dan tidak
memandang ringan ancaman terhadap kelangsungan populasi siput
mentarang. Tanpa usaha pemuliharaan menyeluruh, populasi siput ini
mungkin terus merosot, mengancam kestabilan ekonomi komuniti nelayan.
Langkah proaktif seperti pemantauan populasi, penguatkuasaan undang-
undang, dan penubuhan pusat penyelidikan perlu dipertimbangkan bagi
menjamin kelangsungan sumber berharga ini.

Baju kurung adalah pakaian tradisional
utama bagi wanita di negeri Perlis. Ia
menyerupai baju kurung biasa tetapi sering
diperbuat daripada kain berkualiti tinggi
seperti songket atau tenunan halus. Selain
itu, pemakaian selendang atau kain
samping sebagai aksesori menambahkan
keanggunan pemakai,  terutama ketika
menghadiri majlis rasmi, kenduri atau
perayaan. Aksesori tambahan seperti
kerongsang, subang, dan gelang turut
dipadankan untuk melengkapkan
penampilan tradisional wanita Perlis.

Pakaian Tradisional
Perlis

Untuk majlis rasmi atau adat, lelaki Perlis sering memakai tengkolok (juga
dikenali sebagai destar) yang dilipat kemas sebagai lambang keberanian
dan warisan budaya. Mereka juga mengenakan baju Melayu sama ada
dengan kolar Cekak Musang atau Teluk Belanga yang dipadankan dengan
samping yang diperbuat daripada songket atau kain tenun, yang dililit
kemas di pinggang.

HANITA MOHD. HASHIM

 

Dari segi pemilihan warna
pula, warna-warna lembut
seperti kuning diraja, biru
laur, dan pucuk pisang
sering digunakan dalam
pemilihan pakaian
tradisional negeri Perlis. Ia
menggambarkan nilai-nilai
kesederhaan dan
keharmonian.

Secara keseluruhanya,
pakaian tradisional Perlis
melambangkan keindahan
seni warisan Melayu yang
masih dipelihara hingga
ke hari ini.

KETAHANAN DIRI ANAK-ANAK PERLIS

D I  A L A M  M A Y A
Dato’ Ahmad Nordin Ismail 

“Mengikut statistik Jabatan Siasatan Jenayah Komersil, Polis
Diraja Malaysia, bagi tahun 2023 sebanyak 432 kes jenayah

dilaporkan di Perlis dengan jumlah kerugian mencecah
RM14.79 juta. Daripada jumlah itu, sebanyak 303 kes

melibatkan jenayah siber. Pada tahun 2024, angka kes
meningkat kepada 486 dengan jumlah kerugian sebanyak
RM7.68 juta, di mana 290 daripadanya adalah kes jenayah

siber.”

Perlis, negeri terkecil di Malaysia
dengan keluasan 819 kilometer
persegi dan jumlah penduduk
seramai 284,885 orang, kini turut
berdepan dengan cabaran
jenayah siber yang semakin
membimbangkan. Meskipun saiz
dan bilangan penduduknya kecil
berbanding negeri lain,
perkembangan era digital
menjadikan sempadan geografi
tidak lagi relevan dalam dunia
jenayah siber. 

Di samping itu, komunikasi terbuka antara ibu bapa dan anak-anak perlu
digalakkan agar anak-anak merasa selesa berkongsi pengalaman serta
kebimbangan mereka dalam talian, terutama jika berdepan situasi
mencurigakan atau tidak selesa. Penetapan garis panduan yang jelas
seperti had masa penggunaan, jenis laman web dan aplikasi yang
dibenarkan juga penting bagi membentuk disiplin digital. 
Ibu bapa perlu menekankan kepentingan menjaga privasi, beretika, dan
bertanggungjawab ketika berinteraksi dalam alam maya. Penggunaan
teknologi kawalan seperti penapis kandungan dan perisian pemantauan
juga boleh membantu mewujudkan persekitaran digital yang lebih selamat
untuk anak-anak. 
Meskipun negeri Perlis tidak memiliki sumber kewangan dan infrastruktur
sebesar negeri lain, langkah-langkah pencegahan jenayah siber tidak
semestinya memerlukan kos yang tinggi. Apa yang lebih penting ialah
komitmen, kesedaran dan kerjasama antara ibu bapa, masyarakat setempat
serta pihak berkuasa untuk membentuk generasi celik digital yang selamat dan
bertanggungjawab. Dengan usaha bersama, Perlis boleh menjadi negeri
contoh dalam mengekang jenayah siber dan melindungi kesejahteraan digital
rakyatnya.

Perkara ini menunjukkan bahawa jenayah
siber tidak mengenal mangsa sama ada
muda atau tua, lelaki atau perempuan,
mahupun latar belakang pekerjaan. Semua
orang berisiko menjadi mangsa sekiranya
tidak mengambil langkah berjaga-jaga.
Maka, adalah menjadi tanggungjawab
bersama masyarakat untuk memainkan
peranan dalam membendung masalah ini,
khususnya melalui pendidikan dan
pemerkasaan di peringkat keluarga. Di
sinilah peranan ibu bapa menjadi sangat
penting dalam membentuk asas
keselamatan digital anak-anak mereka.

Antara langkah utama yang boleh
diambil ialah melalui pendidikan ibu
bapa mengenai teknologi dan platform
digital yang digunakan oleh anak-anak
seperti media sosial, laman sesawang
dan aplikasi. Ibu bapa perlu sentiasa
peka terhadap risiko yang wujud dalam
talian dan mengemaskini pengetahuan
mereka tentang amalan keselamatan
siber terkini. 

DARI PERLIS KE GHANA
Prof. Madya EUR. ING. Ts. Ir. Dr. Syuhaida Ismail

Dato’ Hajjah Razinah Dato’ Haji
Ghazali, anak jati Perlis kelahiran
Arau merupakan seorang tokoh
yang tidak asing lagi dalam bidang
diplomasi dan perkhidmatan awam
Malaysia. Beliau pernah berkhidmat
sebagai Pesuruhjaya Tinggi Malaysia
ke Republik Ghana, ditauliah
serentak dengan negara Togo,
Niger, dan SaoTome & Principe dari
Ogos 2008 hingga Februari 2011 dan
mengetuai Suruhanjaya Tinggi
Malaysia di Accra, Ghana, sekaligus
memainkan peranan penting dalam
memperkukuh hubungan dua hala
antara Malaysia dan negara-negara
di rantau Afrika Barat.

Sebelum menyertai perkhidmatan
diplomatik di luar negara, beliau
berkhidmat sebagai Ketua Penolong
Setiausaha di Kementerian Luar Negeri
Malaysia (Wisma Putra) Bahagian Eropah
dan Asia Tengah serta Bahagian ASEAN
Malaysia yang berperanan merancang
dan melaksanakan dasar luar negara,
serta menguruskan hubungan
diplomatik Malaysia dengan negara-
negara dan rantau berkaitan.

Sebagai ahli Persatuan Perlis Kuala
Lumpur (PPKL), beliau amat aktif serta
turut terlibat dan menyokong semua
aktiviti dan program yang dijalankan oleh
persatuan. Penglibatan beliau bukan
sekadar hadir sebagai peserta, malah
sering menjadi penggerak, penyumbang
idea serta sumber inspirasi kepada ahli-
ahli PPKL.

Dato’ Hajjah Razinah Dato’ Haji Ghazali
merupakan contoh wanita anak jati Perlis
berwibawa yang telah mengharumkan
nama negeri Perlis melalui perkhidmatan
cemerlang di peringkat antarabangsa. 

Pengalaman luas beliau dalam bidang
diplomasi dan pentadbiran awam
menjadikannya inspirasi kepada generasi
muda di Perlis, khususnya dalam
kalangan wanita, untuk menceburi
bidang perkhidmatan awam dan
diplomatik.

Razinah Ghazali 
Pakat Kenal Ahli PPKL

Pakat Belajar Sampai PekatPakat Belajar Sampai Pekat

Bahasa mencerminkan
budaya, dan loghat
mencerminkan jiwa
sesuatu komuniti. Loghat
Perlis bukan sekadar
dialek harian, tetapi
warisan lisan yang
membentuk identiti unik
masyarakat negeri paling
utara Semenanjung
Malaysia ini. Kaya dengan
ungkapan bersahaja, nada
bersopan, dan
perbendaharaan kata
yang tersendiri, loghat
Perlis menyimpan
keunikan yang sering
mencuit hati serta
memperkukuh semangat
kekitaan.

“Loghat Perlis: Pakat
Belajar Sampai Pekat”
mengajak pembaca, baik
anak jati Perlis mahupun
yang baru ingin
mengenalinya untuk
“pakat belajar sampai
pekat”, agar loghat ini
terus hidup, difahami, dan
diwarisi oleh generasi
mendatang. Mari kita
hayati dan raikan
keistimewaan loghat
Perlis yang tersendiri ini!

Loghat 

1. Memeri = Seperti ditarik

2. ⁠Kawak = Pencuri

3. ⁠Keciwi = Berlagak

4. ⁠Chemey = Percuma

5. ⁠Sereyat = Renyai

6. ⁠Tokak = Menggigit 

7. ⁠Hebiaq = Celupar

8. ⁠Lokoih = Basah lencun

9. ⁠Melecaih = Terlampau manis

10. ⁠Kanyiaq = Mentah

11. ⁠Hawing = Pusing

12. ⁠Punggai = Lempar

13. ⁠Ayaq acaq = Air longkang

14. ⁠Kelepiaq = Melibas

15. ⁠Merenyih = Menggatal

16. ⁠Capui = Celupar

17. ⁠Teredei = Melastik

18. ⁠Senerih = Selisih atau berlaga

19. ⁠Katup = Tutup

20. Gelema = Kahak atau lendir

21. ⁠Merelit = Berkilat

22. ⁠Lit lit = Amat panas

23. ⁠Tertomoih = Tersungkur

24. ⁠Rembang = Tengah hari

25. Moi = Bubur

Perlis
Ce Hang Terai

SanaSini SanaSini 
SINUN

Mesyuarat AJK PPKL
Bil. 5/2025

22 Mac 2023
Premiera Hotel
Kuala Lumpur

PPKL

Golf Raya 2024
3 April 2025
Kelab Golf Putra
Kangar

Majlis Hari Raya
Aidilfitri PPKL 2025

20 April 2024
Gabion Garden Hall
Jalan Genting Klang

Kuala Lumpur

